
					Gwirwyd y dudalen hon


'Roedd Ifan yr Efail mor dyner â mam

A wyliai ei phlentyn mewn hun;

Ond gwyddwn na welai Huw'r Felin byth mwy

Na Chapel na marchnad yn Llŷn.



A chofiwn weld Ifan ei hunan un hwyr

Yn gorwedd yn llonydd ac oer;

A hogyn o'r Almaen gydgysgai ag ef

Yn dawel dan olau y lloer.



Yn herio ei gilydd bu'r gynnau drwy'r nos,

A'u lleisiau'n aflafar a chroch,

Ond cysgu yn drymach wnâi Ifan a'r llanc,

Pob un ar ei glustog goch.







• • • • • • •






A minnau mewn hiraeth yn hir wrth y tân

A'm meddwl ymhell dros y môr,

Mi glywais y lleisiau pereiddiaf erioed

Yn canu tu allan i'm dôr.



Cyfodais mewn cyffro ac agor y drws,

Ac yno 'r oedd Ifan ei hun,

A Huw bach y Felin a'i wallt fel yr ŷd

Dan gryman yr Hydref yn Llŷn.

